
Inatsisartut suleriaasianni § 33 naapertorlugu aalajangiiffigisassatut siunnersuut imaattoq 
matumuuna saqqummiuppara: 
 
Issittoq atomip nukinganik atuiffiunngitsoq pillugu politikkimik suliniuteqaqqul-
lugit Naalakkersuisut peqquneqarnissaannik Inatsisartut aalajangiiffigisassaattut 
siunnersuut  
(Inatsisartunut ilaasortaq Sara Olsvig, Inuit Ataqatigiit) 
 
Tunngavilersuut 
Atomip nukingata nukissiuutaanera annertusarneqassanersoq millisarneqassanersorluunniit 
massakkorpiaq nunarsuarmi nunarpapilorujussuarni oqallisaaleruttorpoq.    
 
Qularnaatsoq unaavoq, tassa atomip nukinga nukissiuutitut nungusaataanngitsutut taane-
qarsinnaanngimmat. Ullumikkorpiaq periaatsimik nassaartoqarnikuunngilaq atortussanik 
qinngornernik ulorianartunik akulinnik piiaanernit aammalu atomip nukinganik nukiliuutinik 
ingerlatsinernit pisunik eqqagassarpassuarnik ulorianartunik qinngornertalinnik 
avatangiisinut isumannaatsumik qanoq toqquisoqarsinnaaneranik. Massa aatsitassanik 
piiaaffiit suugaluartulluunniit annerusumik minnerusumilluunniit mingutsitsisaraluartut 
taamaattoq eqqakkat atomitallit uagut ullutsinni kinguaariiusugut ukiuni untritilippassuarni 
aggersuni kinguaariinnut takkukkumaartunut avatangiisitigut akiligassiissutitsitut 
isigineqartariaqarput.  
 
Tamatuma saniatigut ataasiarata takusarnikuuarput atomimik aniasoqartillugu imaluunniit 
atomimik nukiliorfinni annertuumik ajunaartoqartillugu avatangiisinut peqqissutsimullu qa-
noq ajunaarutaatigisartigisumik pisoqartartoq. Kingullertigut 2011-mi Japanimi Fukushima-
mi ajunaarneqarmat takuarput Manerassuup ilarujussua aammalu atomimik nukiliorfiup 
eqqaani nunangaatsiarsuaq qinngornernik ulorianartunik qanoq mingutsinneqartigisoq, 
allaat suli maannamut.  
 
Kikkut tamat isumaqarput Issittoq avatangiisitigut qajannartuusoq. Pinngortitarsuaq Issit-
tumiittoq Kalaallit Nunaata peqqumaasivigaa, inuiaat Issittormiut pinngortitarsuup 
pissarititaanik suli annertuumik inuussutissarsisartut allarpassuit assigalugit. Taamaammat 
uagut Issittormiuusugut namminerisatsinnik soqutigisaraarput atomimik nukiliorfiit imaluun-
niit angallatit atomip nukinga atorlugu ingerlatillit ajutoornerisigut atortussanik qinngor-
nernik ulorianartunik akulinnik pinngortitarsuup Issittumiittup mingutsitaannginnissaa.   
 
Taamaammat Issittoq atomip nukinganik atuiffiunngitsoq pillugu Kalaallit Nunaata pisorta-
tigoortumik politikkeqalernissaanik aalajangiiffigisassatut siunnersuut manna imaqartoq 
Inuit Ataqatigiit saqqummiupparput, erseqqissumik tamanna nalunaarutigineqaqqullugu 
aammalu politikkip tamatuma siaruartinneqarnissaa ilisimaneqalernissaalu sulissutigineqaq-
qullugu.  
 
Neriuppugut oqallilluartoqarumaartoq aammalu partiit Inatsisartuni sinniisuutitaqartut 
sinneri ilaliiumaartut.  
 
Pisortani aningaasaqarnikkut allaffissornikkullu kingunerisassaat  
Naatsorsuutigineqarpoq Naalakkersuisut pisortaqarfiinut aningaasatigut killiliussaareersut 
iluanni siunnersuut piviusunngortinneqarsinnaassasoq. Pisortaqarfinni suliassanut allanut 
peqatigitillugu taamatut periarfissaqassanngippat naatsorsuutigaara Naalakkersuisut taman-
na pillugu akissuteqaamminni erseqqissumik nalunaaruteqarfigiumaaraat, tamatuma 

kingornagut siunnersuutip qanorpiaq aningaasalersorneqarnissaa Inatsisartut isummer-
figisariaqassammassuk.   

Namminersorlutik inuussutissarsiortunut aningaasaqarnikkut allaffissornikkullu 
kingunerisassaat 

Namminersorlutik inuussutissarsiortunut aningaasaqarnikkut allaffissornikkullu kingune-
qassanngilaq. 

Innuttaasunut aningaasaqarnikkut allaffissornikkullu kingunerisassaat 

Innuttaasunut aningaasaqarnikkut allaffissornikkullu kinguneqassanngilaq. 

 
  
 

 
 
 
 
 
 


